Санкт-Петербургын Русскӧй музейын петкӧдлӧны да вузалӧны Коми Республикаса мастеръяслысь вӧчӧмторъяс 

Талун Михайловскӧй дворечын, Русскӧй музейлӧн шӧр зданиеын, заводитісны вузавны Россияса да Коми Республикаса нимйӧза мастеръяс  Василий Поповлысь и Олег Маховлысь пу йӧгысь вӧчӧмторъяссӧ. Найӧс петкӧдлӧм да вузалӧм серти водзмӧстчис Россия Федерацияса Рытыв-Войвыв дінмуын Коми Республикаӧс петкӧдланін.
Русскӧй музейын уджалысьяс бӧрйисны мастеръяслысь дас вит удж. На пӧвстын кыдзи и традиционнӧй утицаяс да чери нога подвескаяс, сідз и серӧдӧм композицияяс: «Туес с медведем», «Цыпленок» кӧш, «Два медведя» да «Схватка медведя с быком» пызанвывса скульптураяс, «Битва медведя и кабана» перӧ-ручка, «Чаша с медведем», чарка-перевертыш, куд. 
Россия Федерацияса Рытыв-Войвыв дінмуын Коми Республикаӧс петкӧдлысь Валерий Кюршин пасйис: «Русскӧй музейын Коми Республикаса мастеръяслысь вӧчӧмторъяссӧ вузалӧмыс эскӧдӧ тайӧ уджъясыслысь художественнӧй да эстетика тшупӧдсӧ. Авторъяс медводдза видзӧдлас серти дзик мисьтӧм материалысь вӧчисны шедевръяс, найӧс колӧ донъявны. Быд вӧчӧмторлӧн вӧвлытӧм серыс да аслыспӧлӧслуныс оз коль веськодьӧн лавкаӧ волысьяс пиысь ни ӧтиӧс мортӧс да стӧча аддзас ассьыс ньӧбысьсӧ Русскӧй музейын». 
«Русскӧй музейса сувенирнӧй лавкаын петкӧдлӧма унатор, но татшӧм аслыснога материалысь вӧчӧмторъясыс эз на вӧвны. Сьӧлӧмнад кылан, мый быд вӧчӧмторйӧ автор пуктӧма ловсӧ да вынсӧ. Содтӧд на дорӧ миян эмӧсь и цифруйтӧм электроннӧй уджъяс да регыд нин найӧс йӧзӧдасны интернет лавкалӧн сайт вылын. Ми эскам, мый тайӧ зэв мичаторъяссӧ кутасны босьтны музейӧ волысьяс да лавка сайтӧн вӧдитчысьяс», - пасйис Русскӧй музейлӧн сувенирнӧй лавкаса уджалысь Ирина Цветкова. 

Вузалӧм вылӧ пу йӧгысь вӧчӧмторъяслӧн доныс вежласьӧ 440 шайтсянь  40 000 шайтӧдз. 
